
I BITRUS
1 Bitrus unan kaduran Yesu Kristi ucindu kiti

na nan feriu alenge na iwa malu kiti du Ubuntus,
Ugalatiwa, Kappadokiya, Asiya nin Butiniya,
2 Nan nyan in yisu Kutelle ucif, nan nyan nkusu
ulau nruhu, nin dortun nlirun Yesu Kristi, nin
zaminu nmyi me. Na ubolu Kuttelle so nan
ghinu, a na lissosin limang mine kpin. 3 Na
Kutelle nin cif ncikilari bite Yesu Kristi se mmari.
Bari ngbardang nkunekune me ufitun in Yesu
Kristi nan nya na nan kul na ti tina nase umaru
upese nin nayi akone, 4 nan nyan ngadu ule na
uma nanu ba, na una biju ba ana una wulu
ba ina ceo unin kitene kani bar anung. 5 Nan
nya likara Kutelle idi nin icessu nan nyan in
yinnu sa uyenu bara utucu ule na ima dursu
kubi nimalin. 6 sun liburi libo nan nya nilele,
nene imon gbardang nta minu liburi lisirne
bara udumunuzu nan nayiri gbardang 7 Una so
nani bara inan dumuna uyinnu mine sa cuyenu,
uyinnu sa uyenu ule na ukatin finariya nin
gegame tongo na ina ti nla inan yene ngegeme
fining as a finana. Una so nani bara uyinnu
sa ciyemu bite nan se uzazunu nin gongong a
ughantinu kubi nsa in Yesu Kristi. 8 Na ina yene
ghe ba, ana idi nin su me, Na iyene ghe nene
ba, ama ina yinin minghe idi nin nayi abo, nin
nayi abo ale na akatin ubellu ana alenge na a
kulun nin gongong. 9 Idin seru ntueu tilai mine
bara uyinnu sa uyenu mine. 10 A Annabawa na

dortu ipizira nin nonku nibinai ublen ntueu ulele
nin bolu Kutelle ulenge na udi un bite. 11 Iwa
pizuru iyinin uyapin utucuari din cinu ikuru
ipizira nin kome kubeari uruhu Nkristi ulenge
nan nya mine wadin liru naan ghiru kitene. Uwa
so nani a belle nani a kubi dutu ubelen nniu
Nkristi nin gongong me na mina dofughe. 12 Iwa
duro a Annabawe utucue, na bara atimine ba,
ama nara ubellun nluru ntucue nan nyan Ruhu
ulenge na ina tumun unuzu kitene Kutelle imon
ilenge na imung anan kadura Kutelle wa piziru i
durso. 13Bara nani son dan inonko nibinai mine,
iceo ayi mine kitene nbolu Kutelle na ima diminu
mun kubi nsa in Yesu Kristi. 14Nato nono ndortu
nliru na iwa ni ati mine ntok nile imon na amung
yiru ining ba. 15 Nato ulenge na nan yicila minu
adi lau, amung wang, yitan lau nan nya na dadu
mine. 16Nato na ina nyerting, “yitan lau, bara na
meng wang di lau”. 17Andi idin yicui ucif, ulenge
na adin sa ushara sa usu liti adin su unin unuzun
katwa in ko uyeme unit, sun lissosin nca mine
nan nya ntoltuno nati. 18 Anung yiru na iwa
seru minu nin nizinariya sa azurta imon nanuzu
ba, sa lissosin tilalang na ina se kiti na cif mine,
19 ana nin nmii mi lau nmiu Gono Kutelle min
salin dinong. 20 Iwa fere Kristi ku kafin ituno
uyii ulele, ana nan nya nayiri nimalin ina durso
minu ame. 21 unuzu mere ina yinin nin Kutelle,
ulenge na Kutelle wa fyaghe nan nya na nan
kul, ulenge na ana nighe ngogong bara uyinnu
sa uyenu mine nan se ayi akone kiti Kutelle.
22 Ina ti ati mine lau nan nya dortu kidegen,
bara usu kidegen linuana, yitan nin su linuana

kang nan nya nibinau mine. 23 Ina kuru imara
minu tutung na nin nimus in bijizu ba ana nin
in salin bijizu, unuzun na nan lai nin gisin nliru
Kutelle. 24 Bara nidowo vat masin nafo ukpiari a
vat ngogong me nafo kuburin nkpi. 25 Ana uliru
Kutelle maso sa ligang. Kadura nliru nlai na iwa
bellinari ulele udak kitimine

2
1 Bara nani ceon adadu ananzan likot vat,

urusuzu liti, nshina nin liru uhem. 2 Nafo nono
nipesse, idi ntok mmazin milau min ruhu, inan
kunjo nan nya utucu minin, 3 andi ina ciro ise
cikilarie di nin kibinai kisheu. 4 Dan kiti nlenge
na amere litala nlai longo na anite na nari,
ama Kutelle na fere linin nloli di ghe gongong.
5 Anung wang masin nafo alala nlaiyari alenge
na ina kye iso nilari nruhu, inan so a pristoci
alau na ima nakpizu uhadaya nruhu ulenge na
Kutelle ma seru unuzun Yesu Kristi. 6Uliru ntuce
nworo nenge, “lanzang nna nonko nsihiyona
litala liguda kutyi, lin cizunu, licine a licaut.
Ulenge na a yinna ninghe na aina ti ncing ba”.
7Ngongonghe min fere na uyinna ama, “litala na
anan kye kutiye wa nari, linnare nso litala liguea
kutiye” 8a litala ntirzu a kuparang ntirizu” I tirzo,
inari uyinnu nin lirue, ulenge na imung wang
iwa fere nani mun. 9 Anung imus nferuwari,
a pirist tigo, nmyin milau, annit Kutelle an
litime, inan belle katwa kazikiki nlenge na ana
yicila minu unuzu nan nya nsirt ucindu nan nya
nkanang mi zikiki. 10 Na iwa mandi anit ba, ana
nene idi anit Kutelle. Na iwa seru nkunekune ba,

ama nene ina seru nkunekune. 11 Yenen, nna
yicila minu nafo amara nin na nan galu inan
wantina atimine ntok nalapi, alenge na adin su
likum nin tilai mine. 12 Yitan nin nadu a cine
nan a cine nan nya na nan salin dortu Kutelle,
bara, asa isu uliru na timine nworu ina su imon
inanzang, ima su seng izazin Kutelle lirin nsame.
13 Nonkon ati nin tigo nanit vat bara likilari, sa
ugo na amere udya vat, 14 sa anan tigo na ina tu
nani ida ti anan nalapi ineo inin zazin alenge na
idin sa katwa kacine. 15 Bara nanere usu Kutelle,
nan nya nsu nimon icine itursu uliru tinu nanit
alalang. 16 Nafo ale na idi licin ba, na iwa
su katwa nin salin yitulicin mine imon tursuzu
katwa ka nanzang, ana son nafo acin Kutelle.
17 Ghantiuan anit vat. Tan usu linuwana, tan
fiue Kutelle ghantinan Ugo. 18 Acin, nan nibinai
mine kiti nan cinilari mine nan nyan nonku
nati, na kiti nan cinilari acine cas ba, umunu a
nanazanghe wang. 19 Bara imon ngongonghari
asa umong ntere kibinai nan nyan konu a ayita
nniu asa i waso uliru na dert ba bara uni litime
kiti Kutelle. 20 Mmari mi mashinari diku uwa
ti kulapi unin ti anyi akona kubi nhoro? Ama
asa uta imon icine umin nneo kubin horo, ilele
imon ngongonghari kiti Kutelle. 21 Kiti nilelere
iwa yicila minu, Kristi wang na sono unin bara
anughe, amini na sun udursuzu nworu among
dofin libo me 22 Na an ti kulapi ba; a na ina se
kinu nnu me ba. 23Na iwa zogoghe, na awa tunu
izoge ba, na awa neo, na nan tunu uniwe ba,
ama ana ni litime kiti nlenge na adin su ushara
dert. 24Ame litime na yaun alapi bite kidowo me

udu kitene kuca, bara arik wa kuru ti se ndinong
kulapi, arik nan se tiso anan sali na lapi. Bara
anit kidowo me ina se ushinu tikonu mine. 25Vat
mine na galu nafo akam nwulu, ame nene ina
kpilin kiti nnan libyawe nin nan yenju tilai mine.

3
1 Nmere, anung na idi awani sun misosin

nonku nati kiti nales mine, bara, andi among ma
yitu nin diru nnonku nati kitene nlirue, nnuzu
ncin na wani mine ima wunnu nani sa uliru,
2 mboti ima se ina yene ucin ulau mine nin
gongong bara ati mine. 3 Na kuyok mine nwa
so kun das bba- nfafo upiu titi, nin tizu kuyok
nicancang nizinariya, sa kuyok kongo na ina
tizu kunin imon ku kan. 4 Mbara nani na usu
kuyok nan nya nibinai kongo na kuma namu
ba ana ku so kun ghantinu nnit unan kibinai
kilau, kanga na kidi kicine unbun Kutelle. 5 Bara
awani nibinai nilau din su kuyok mine nanere.
Idi nin nayi akone kiti Kutelle I wonkuzo ati
mine nbun nales mine, 6 nanere Sarya wa nonko
kibinai me kitin less Ibrahim a yica ghe cilikari.
Nene anung nono mere andi idin su imon icine
na idin lazu fiu kugbullu ba. 7 Libo lirume
anung wang nanilime son nan na wani mine
nan nyo yiru nworu inung anan lidarni, yinnon
imun wang anan seru nlai nfilluari. sun nani
bara nlira mine waso sa upiru. 8 Imalne vat
mine, son nari nin kunekune, nin su linuana,
nin nibinai nilau anan nibinai msheu. 9 Na
iwa tunju imon inanzang nin ni nanzang ba,
ana iwa tunju izogo nin nizogo ba; nbara nani

leon ubun nin tizu mmari bara nanere ina yicila
minu inan leo ugadu mmari. 10 “Ulenge na adi
nin su nlai ayene ayiri acine na a kifo lilem
nbellu nliru unanzang a akpa nmu me ana nya
ubellu kinu. 11Na a kpilin asun likara linanzang
me asu imon icine. na a piziru lissosin limang
a dofin linin. 12 iyizi nakilari din yenju anan
katwa kacine, atuf me lanza kuculu mine. Ama
umuro ncikilare yita nivira nin na nan katwa
kananzang”. 13 Ame ghari ule na ama lanzu fi
ukul, andi udin pizuru imon icine? 14 Andi idin
niu bara katwa kacine idi nin mari. Na iwa lanza
fiu nimon ile na imung din lanzu fiue we ba. Na
ayi mine nwa fita ba. 15Nbara nani, ceon cikilari
Christi Yesu ku gegeme nan nya nibinai mine.
Ko kome kubi yitan nca i kawu ulenge vat na a
firin minu iyaghari nta iyinna nin Kutelle. Sun
nani nan nyan inyinnu a unonku nati. 16 Yitan
nin kpilizu ucine bara vat na lenge na ima zogu
ktwa kacine mene nan nyan Kristi ma lanzu nan
idin su kubelum mine nafo anung anan likara
linanzang. 17 Andi kiti Kutelle ukattin nin caut
uneo nan nyan nimon icine nin woru usu imon
inanzang. 18 Kristi wang na neo bara alapi. Ame
na awa di lau neo bara arik, arik na ti wadi,
nin katwa kacine ba, anan da nin ghirik kiti
Kutelle. Iwa molughe nan nya kidowo, iwa tighe
aso unan lai nan nya Nruhu. 19Nan nyan Nruhu
awa do adi su uwazi nin ruhu kiti na lenge na
iwa di nan nya kilari licin. 20 Iwa su ku gbas na
ayi asheu Kutelle wa di nca nayirin Nuhu, nan
nayirin nkye nzirgi-nmyen, Kutelle utucu anit
bar tilai kulir-nan nyan nmyen 21 Unnare imus

nshintunu nmyen ulenge na muni utucu nene,
na masin nafo ikusu ndinong nidowo ba, nafo
ufo nacara nin kpilizu ucine kiti Kutelle. Nan
nyan nfiu in Yesu Kristi. 22 Assosin ncara ulime
Kutelle. Ana ghana udu kitine kani. nono kadura
Kutelle, tigo, nin nakara ma toltunu ati kitime.

4
1Bara na Kristi na neo nan nya kidowo, nanere

anung wang teren nibinai bara uniu uremme,
vat nle na ana neo nan nya kidowo ana surto
nan nya kulapi. 2 Na unit une do nin lissosin
nan nya ntok kidowo ba, ama na nya nsu Kutelle
bara ngisin nayiri nlau me. 3 Bara kubi na kata
Alumai gbardang nworu isu imon ile na ina di
nin sun sue, upiziru nawani sa nanilime uhem,
kuma niyizi, uso nadadu, avu ananzang, nin son
toro, a udortun ncil. 4 Iwa kpiliza id imon ipesse
na anung din su ile imone nan ghinu ba, inam
wa su uliru unanzang nati mine 5 ko gha ma
batuzu imon ile na asu kiti nle na ama su ushara
nanan lai nin na nan kul. 6 Bara ile imonere iwa
su uwaze kiti nale na ina kuzu, ina su ina malu
isu nani ushara nan nya nidowo mine nafo anit,
inan su lissosin nafo usu Nruhu Kutelle. 7 Imalin
nimone vat din cinu. Bara nani nonko ibinai
mine, sun ukpiluzu mine nin nibinai nisheu bara
nlira mine. 8 A imon dutu vat, yitan nin su ugip
kiti linuawana vat, bara na usu di nin su u yinin
a lapi namong ba. 9 Yitan nin su nsesu namara
nan nya mine na nin kugbullu ba. 10 Nafo na ko
uyeme mine na seru ufillu, sun katwa mun nan
nya nati mine, nafo a wakilai Kutelle acine na

ina seru ufillu ngangang gbardang kiti Kutelle.
11 Andi umong nsu uliru na uso nafo agbulang
nliru Kutelle; andi umong din su katwa, na asu
nafo nin likara na Kutelleri din nizu, bara nan
nya nimon vat, na Kutelle se ngongong unuzu
Yesu Kristi. Ngongong nin likara di unme vat
sa ligan. Uso nani. 12 Anan su nayi ning, na
iwa yene imon fiuwari imusun nle uniu ukan
ghe na udi kiti mine bara udumun minuari nafo
imomon inanzaghari na se minu. 13 Nafo na
ligan gbardang in yinnu nniu in Kristife di, su
liburi libo, bara inan su liburi libo nin nayi abo
nan nya in yenu ngongong me. 14 Asa izogo
fi bara lissan Kristi, udi nin mari, bara Uruhu
ngogong nin Nruhu Kutelle sossin litife. 15 Na
umong mine nwa neo nafo unan molsu nanit ba.
16 Vat nani, asa umong mine din niu nafo unan
dortu Kutelle, na awa lanza ncin ba, ama na ati
Kutelle gongong nan nya lisa me. 17 Bara kubi
nda na ushara ma cizunu nan nya Kilari Kutelle.
Iwa din woru ucizina nin ghiruk, iyaghari ma
yitu liyissin na lenge na idi nin yinnu nin liru
Kutelle ba? 18 Andi fa unan katwa kacine mase
utucu bara uniuwari, iyaghari ma yiti liyissin
nnan sali fiue Kutelle nin nan kulapi? 19 Bara
nani na alenge na idin niu nafo usu Kutelle ni
tilai mine kiti nnan makeke ugegeme ai yita non
nimon icine.

5
1 Ndin wunu na kune ale na idi nan nya

mine atuf, meng wang ukuneari nafo anunghe
a ushaida nniu in Kristi, a tutung, yita nan

nya ngongong mongo na mima dak. 2 Bara
nani, ndin wunnun minu atuf a kune, sun libya
nnono Kutelle na idi nan nya mine. Yenjen
nani gegeme, na bara uso minu gbas, ama bara
ita nibinai ku, nafo usu Kutelle. Yenje nani
gegeme, na bara ikurfung nsalin kidegen ba, ama
nin yinnu. 3 Na uwa so nafo cikilari kitene na
lenge na udi libya mine ba, ama so imon in
yenju kiti mine. 4 Asa Idurso ugo na nan libya
we, ima seru litap ligogong nin salin nshaltu.
5 Nan nya libo lirume, anung uzaman, nonkon
atimine kiti na kukune. Vat mine teren atimine
nin nibinai nisheu isu ati mine nitwa, bara
Kutelle nari unan tikunan liti ama unan nonku
liti din se ubunu Kutelle. 6 Bara nani nonkon
atimine kadas ncara likara Kutelle mboti anan
ghatinminu kubin cin dak. 7 Toltunong imon
nsu mine vat nabunume, bara a ceo kibinai nati
mine. 8 Yitan nin nonku nati, yitan nin yenju.
Unan nivira mine kugbergenue -masin nafo zaka
unan kuculu adin galu akilo buu, npiru nlenge
na ama li. 9 Yisinan ghe nin nakara. Yitan nin
nakara nan nya in yinnu sa uyenu mine. Yinnon
nworu nuana mine nan nyan yie din tecu ayi nin
nimusun nniu uremere. 10 Kimal na ima niu nin
kubi bat, Kutelle nvat nbolu nanit, alenge na na
yicila minu nan nya ngongong me m sali ligang
nan nyan Kristi, ma kulu minu, ma ciu minu,
amnin ni munu akara. 11 Kiti mere tigo maso
sa ligang. Uso nani. 12 Meng yira Silvanisu ku
nafo gwana nciu kibinai, nmini na nyertin minu
bat unuzu kit me, Nwunun minu atuf nminin
nduro minu nworu imon ilenge na nna nyerti
minu kidegen nbolu kutelleari. Yisinan kitene ni

ning. 13 Kishono kanga na kidi in Babila, ulenge
na ina fere ghe ligowe nan ghinu, din lissu minu;
a Marku, usaun nin, din lissu minu. 14 Lisson
ati mine nin nilip in nyukunu tinnu un su. na
lissosin lisheu so nan ghinu vat anung na idi nan
nyan Kristi.

